Um sæstrengi til aflflutnings á milli Íslands og Evrópu
“Eitthvað annað” í umræðunni um atvinnusköpun á Íslandi hefur nú orðið sér rækilega til skammar, þar sem það hefur reynzt algerlega merkingarlaust og gagnslaust í framkvæmd.  Því var aldrei ætlað annað hlutverk en að afvegaleiða umræðuna frá háu þjóðhagslegu notagildi stóriðju fyrir íslenzkt atvinnulíf.
Einn valkostanna, sem nefndur hefur verið sem dæmi um “eitthvað annað” undanfarin 30 ár, er sæstrengur til Skotlands.  Nú síðast hefur forstjóri Landsvirkjunar, Hörður Árnason, á haustfundi Landsvirkjunar 2011 og í fjölmiðlaviðtölum á sama ári gefið sæstrengnum byr í seglin.  
Forstjórinn hefur gripið til sömu röksemdafærslu og villta vinstrið á Íslandi til að rakka niður stóriðjuna og gylla um leið sæstrenginn.  Hann hefur kvartað undan lágri arðsemi Kárahnjúkavirkjunar, nýjustu virkjunar Landsvirkjunar, og lágri arðsemi heildarfjármagns Landsvirkjunar.  Í ítarlegri fréttaskýringu Harðar Ægissonar í Morgunblaðinu, fimmtudaginn 15. desember 2011, “Arðsemin mun meiri en vonir stóðu til”, er sýnt fram á, að málflutningur forstjóra Landsvirkjunar er vægast sagt villandi og stenzt ekki kröfur til arðsemimats á langtímafjárfestingum, eins og vatnsaflsvirkjanir vissulega eru.  Forstjórinn ruglar saman aðferðum, sem notaðar eru við fjárfestingar í t.d. verksmiðjum annars vegar og hins vegar í vatnsaflsvirkjunum.  Þess vegna kemst hann að kolrangri niðurstöðu.  
Kárahnjúkavirkjun er nýjasta og langstærsta virkjun Landsvirkjunar.  Hún sér Fjarðaáli, stærsta og nýjasta álveri landsins, fyrir raforku.  Lauslega áætlað skapar nýting á orku Kárahnjúkavirkjunar 2000 störf í landinu, aðallega á Austurlandi.  Þetta eru fjölbreytileg störf, sem eru myndarleg viðbót við hefðbundin störf á vegum sjávarútvegs, landbúnaðar og ferðamennsku í fjórðunginum.  Sennilega verða um MUSD 350 (milljónir bandaríkjadala) eða 40 milljarðar kr eftir í landinu á hverju ári vegna þessarar starfsemi.  
Arðsemi virkjunarinnar er meiri en gert var ráð fyrir í upphafi ; þveröfugt við það, sem forstjóri Landsvirkjunar hefur látið liggja að.  Ástæðan er tenging orkuverðs við álverð, en frá árinu 2002 hefur meðalraunhækkun álverðs numið 3,4 % á ári.  Það er líklegt, að þessi álverðsstigull muni haldast a.m.k. næstu 20-30 árin.  Samt hefur forstjóri Landsvirkjunar talað þessa verðtengingu niður og beitt sér fyrir annars konar verðtengingu, sem gefur enga raunverðshækkun, en jafnara tekjuflæði.  Afstaða hans er í ætt við upphaflegar forsendur um afkomu Kárahnjúkavirkjunar, sem miðuðu við 1,2 % raunlækkun álverðs á ári.  Sú áætlun gefur til kynna skammsýni og vanþekkingu á þörfum þriðja heimsins og möguleikum álsins t.d. í samgöngugeiranum.  
Á haustfundi Landsvirkjunar 2011 beitti forstjóri Landsvirkjunar afar villandi framsetningu til að telja fólki trú um lélega arðsemi af vatnsaflsvirkjunum, sem reistar eru til að framleiða raforku fyrir álver.  Hann sagði, að meðalarðsemi eiginfjár Kárahnjúkavirkjunar hefði frá ársbyrjun 2008 til 2011 verið aðeins 3,5 %.  Verður nú vitnað í téða fréttaskýringu:
“Til að leggja mat á raunverulega arðsemi Kárahnjúkavirkjunar - ekki aðeins yfir fjögurra ára tímabil, heldur á öllum líftíma virkjunarinnar – þá mundi gefa réttari mynd að reikna út arðsemi framkvæmdarinnar til núvirðis á sjóðsstreymisgrunni.  

Slíkur útreikningur var síðast framkvæmdur af fyrri stjórnendum Landsvirkjunar í ársbyrjun 2008 við endurmat á arðsemi Kárahnjúkavirkjunar.  Sú endurskoðun leiddi í ljós, að vænt arðsemi eiginfjár vegna byggingar Kárahnjúkavirkjunar var reiknuð 13,4 %, en upphaflegt mat gerði ráð fyrir 11,9 % arðsemi.”

Hvers vegna setur forstjóri Landsvirkjunar sig ekki úr færi að kasta rýrð á viðskiptalíkan fyrirtækis síns, sem reist er á mikilli og vaxandi raforkusölu til stóriðju ?  Þegar haft er í huga, að hann hefur hafið áróður fyrir tengingu Íslands við Skotland og jafnvel meginland Evrópu um aflsæstreng, er ekki úr veggi að álykta sem svo, að hann sé að búa í haginn fyrir “eitthvað annað”, sem þó eru enn sem komið er aðeins draumórar um sæstreng.  Rafstrengjaframleiðendur ráða enn ekki við viðfangsefnið að hanna og framleiða aflsæstreng, sem unnt sé að leggja um 1000 km leið á allt að 1000 m dýpi og geti flutt um 1000 MW með lágmarksarðsemi.  Til að ná lágmarksarðsemi verður að halda afltöpunum í skefjum.  Tvær leiðir koma til greina.  Hærri jafnstraumsspenna en núverandi plastefni ráða við eða ofurleiðarar.  Hvorugt er í hendi.  Dýpið er miklu meira en núverandi sæstrengjastyrkur ræður við.  Fimbulfamb um slíkan sæstreng er algerlega ótímabært. 
Ef ætlunin er að geta sent orkuna í báðar áttir, þá þarf að setja upp áriðil og afriðil í báðum endum auk öflugra síuvirkja fyrir yfirsveiflur.  Einkum yrði rafmengunarhættan, þ.e. hætta á straum- og spennubjögun, mikil Íslandsmegin, af því að 1000 MW er mjög stór hluti af uppsettri aflgetu alls í landinu (nú um 2500 MW).  Nýting mannvirkjanna er mun lakari með því að senda orkuna um sæstreng til útlanda en með því að senda hana til álvers á Íslandi, eins og fram kom í grein höfundar, “Gull og grænir skógar”, sem birtist í Þjóðmálum, sumarhefti 2010.  
Í greininni kemur fram, að orkuverð til Færeyinga þyrfti að vera allt að fjórfalt hærra en orkuverð til álvers á Íslandi.  Aflsæstrengur til Færeyja til að anna allri rafaflsþörf Færeyinga er nú þegar tæknilega fýsilegur, en miðað við núverandi olíuverð mundi raforkuverð til færeyskra heimila og fyrirtækja hækka við að kaupa rafmagn frá Íslandi.  Hvernig dettur mönnum þá í hug, m.v. það, sem að framan er rakið, að það geti orðið hagkvæmara fyrir Skota, sem ekki eiga við neinn orkuskort að stríða, eða fyrir Þjóðverja eða Hollendinga, sem eiga mikið af vindmyllum, að kaupa raforku frá Íslandi ?  Þegar vindur er í Evrópu, eru vindmyllurnar látna framleiða á fullu inn á netið, og þá fellur raforkuverðið á markaðinum.  Orkuflutningur frá Íslandi mundi þá stöðvast, sem rýrir svo nýtingu mannvirkjanna, að þau eiga enga möguleika á að bera sig fjárhagslega.  
Sæstrengsriddararnir eru í raun talsmenn gífurlegrar áhættutöku, og það er með öllu óverjanlegt, að talsmenn ríkisfyrirtækis mæli fyrir slíkri stefnumörkun.  Þá má ekki gleyma meginmarkmiðinu með virkjunum, sem er að efla atvinnuvegi landsins með samkeppnihæfu orkuverði, mynda þannig hvata til fjárfestinga og undirstöðu fjölbreytilegra starfa.  
Sá mæti maður, Illugi Gunnarsson, Alþingismaður, reit þann 15.12.2011 grein í Morgunblaðið, sem hann nefndi “Hvar eru störfin ?”.  Þetta var stutt og hnitmiðuð grein, þar sem þingmaðurinn dró upp dökka, en því miður raunsanna mynd af atvinnuástandinu í landinu.  Fjárfestingar námu árin 2010 og 2011 aðeins 12,7 % af VLF, en til samanburðar var miðað við í síðustu kjarasamningum, að fjárfestingar yrðu a.m.k. 20 % af VLF.  Stjórnvöld hafa svikizt um að liðka til fyrir fjárfestingum.  Þvert á móti hafa stjórnvöld sett sand í tannhjólin með því að sýna Helguvíkur-og Bakkaverkefninu algert áhugaleysi og jafnvel fjandskap.  Þau hafa sett á raforkuskatt, sem bitnar mjög á orkukræfum iðnaði, og þau hafa hótað skattahækkunum.  Fyrir fjárfesta hafa núverandi stjórnvöld meðvitað aukið óvissuna við fjárfestingar á Íslandi til muna.  Núverandi stjórnvöld á Íslandi eru sannkallaðir starfaeyðar.  
Tímaritið Frjáls verslun hefur birt tölur um atgervisflóttann frá Íslandi.  Á árunum 2009-2011 nam hann um 6000 manns.  Þetta er algerlega óviðunandi og dauðasök fyrir ríkisstjórn landsins.  Ríkisstjórnin er beinn orsakavaldur þessarar blóðtöku þjóðarinnar, og fyrir þessa sök eina ber að leiða hana á höggstokkinn strax.  Hún hefur hækkað skattana upp úr öllu valdi, og hún hefur þvælzt fyrir fjárfestingum.  Hún hefur lagt aðalatvinnuveg landsmanna, sjávarútveg, í einelti, svo að þar hafa fjárfestingar stöðvazt, og hún hefur lagt til atlögu við stóriðjuna með kolefnisgjaldi, sem hún var gerð afturreka með.  Forsætisráðherra skilur ekki hinn yfirþyrmandi vanda, sem leiðir til fólksflóttans, og gerir lítið úr honum.  11 000 manns á atvinnuleysisskrá og um 13 000 ársverk, sem styttur vinnutími jafngildir, þýðir, að um 30 000 ársverk hafa tapazt út úr hagkerfinu.
Það er algert grundvallaratriði að koma öllum þessum fjölda til starfa á ný, og um það eiga viðfangsefni stjórnmálamanna að snúast, og þeir eiga ekki að unna sér hvíldar fyrr en 3 %- 6 % sjálfbærum og stöðugum hagvexti er náð í landinu.  Núverandi stjórnvöld eru algerlega úti á þekju, og fíflagangur þeirra ríður ekki við einteyming.  Er í því sambandi nóg að nefna smjaðrið og fleðulætin gagnvart ESB, Evrópusambandinu, sem engum dylst lengur, að fær ekki staðizt í sinni núverandi mynd.  Við þessar aðstæður ríður landsmönnum á að beita hámarksnýtingu innan marka sjálfbærni á allar auðlindir landsins og að nýta þær í mestum mögulegum mæli innanlands til hámörkunar útflutningsverðmæta.  

